
Eglwys Bethel, Birmingham
Tudalen 5

Teyrnged i’r Parch R. W. Jones
Tudalen 2

Gwasanaeth Nadolig 2024
Tudalen 8

Mentro ’mlaen yng ngwasanaeth Iesu Grist

Cafwyd achlysur arbennig yn Eglwys y Crwys, Caerdydd, 
brynhawn Sul, 27 Hydref, wrth i ni groesawu Thomas Ellis 
Williams yn swyddogol i’w rôl newydd fel Arweinydd y Crwys.

Mae Thomas eisoes yn ffrind da i ni, ac fel aelod ffyddlon o’r 
capel dros 17 mlynedd, mae wedi gwasanaethu fel blaenor, 
athro ac arolygydd yr ysgol Sul, trysorydd ac ysgrifennydd.

Roedd y Gwasanaeth Comisiynu, dan ofal y Parchedig Dafydd 
Andrew Jones, yn gyfle i ddod i adnabod Thomas yn well, a 
dysgu am ei daith ysbrydol a’i weledigaeth ar gyfer dyfodol ein 
cymuned Gristnogol.

Fe glywsom fod Thomas yn ŵyr i ddau weinidog, ar ochr ei 
dad a’i fam, a bod seiliau ei ffydd wedi’u gosod yn gadarn yn 
y profiadau a gafodd yng nghapel Twrgwyn, Bangor. Roedd 
y Parchedig Glyn Tudwal Jones wedi bod yn athro cyson a da 
iddo, a’r Parchedig Elfed ap Nefydd Roberts yn ddylanwad 
pwysig hefyd.

Siaradodd Thomas yn bwerus am sut mae ffydd yn gallu 
trawsnewid yr unigolyn, a’i awydd i greu aelwyd gynnes yn y 
Crwys.

Wrth annog y gynulleidfa i gefnogi Thomas, cyfeiriodd y Parch. 
Glyn Tudwal Jones at ddegfed bennod Efengyl Mathew, pan 
roddodd Iesu siars i’w ddisgyblion wrth eu hanfon allan am y 
tro cyntaf: os bydd rhywun yn eich gwrthod, ewch ymlaen a rhoi 
cynnig ar bethau newydd.

A dyna sy’n digwydd yn y Crwys, wrth i ni fentro ar fodel newydd 
o weinidogaethu. Yr un yw’r neges – ond dyma gyfle i ni addasu 
a dilyn patrymau newydd o weithio.

Pwysleisiodd y Parch. Dafydd Andrew Jones fod y fenter gyffrous 
hon yn un arbrofol ac arloesol. Bydd Thomas, fel Arweinydd, yn 
cydlynu ac yn hwyluso ein gwaith, gyda chyfrifoldeb arnom ni i 
gyd i chwarae ein rhan fel cyd-weithwyr i Thomas – gwaith tîm 
amdani!

Mae’r bartneriaeth rhyngom a Thomas yn agor pennod newydd 
yn hanes y capel, a sefydlwyd yn 1900. Siaradodd Dr Rosa Hunt 
am garedigrwydd a doethineb Thomas, a’r cyfle i gryfhau’r 
cydweithio rhwng capeli ac eglwysi’r ardal er mwyn sefydlu 
teyrnas Iesu Grist yn y brifddinas

Roedd yn braf gweld y capel yn llawn, gyda gwraig Thomas, 
Kate, eu ffrindiau, aelodau a chyfeillion o bell ac agos wedi dod 
at ei gilydd. Roedd mam Thomas wedi ymuno yn y gwasanaeth 
trwy gyfrwng Zoom, ac yn gwylio o’i chartref ym Mangor.

Cafwyd cyfraniadau gwerthfawr gan Mrs Margaret Jones, yr 
Athro Eryl Wynn Davies, Mr Emyr Jenkins a Mr Hedd Morgan. 
Diolch iddynt oll am eu harweiniad, eu geiriau doeth a’u 
hanogaeth ddiffuant.  

Diolch arbennig i griw o’r ysgol Sul am gymryd rhan: Martha 
– merch ieuengaf Thomas, Manon, Mathew, Gwenno, Rhys, a 
Martha. Diolch i’n cerddorion – Rhiannon Bill ac Emyr Roberts 
– am eu cyfraniadau, a diolch hefyd i Nans Couch, Siân Griffiths, 
Gwen Edwards a Margaret Roberts am baratoi te gwych.  

Roedd egni ac ysbryd newydd o weithgarwch i’w deimlo, a 
phawb yn llawenhau ac yn llongyfarch Thomas.

  Hannah Thomas

Thomas Williams a Margaret Jones Y Parch. Glyn Tudwal Jones

YN CYNNWYS Y GOLEUAD A SEREN CYMRU

Teyrnged i’r Parch R. W. Jones
(gan Evan Jones, ei frawd, a’r Parch. Aled 
Lewis Evans, ei frawd yng nghyfraith) 

Ganwyd Rob yn ail fab o dri i Evan ac Ella 
Jones ym Mhen-y-graig, Llanbedrog, cyn 
i’r teulu symud i Gastell Grug, Llanbedrog. 
Ei enw llawn oedd Robert Williams Jones, 
ond gelwid ef yn Rob gan y teulu, a Bob 
gan ei ffrindiau.

Tyfodd i fyny ar fferm fechan ac roedd 
gan y tad fusnes cario nwyddau efo lorïau 
hefyd. Golygai hyn fod digon o waith i’r tri 
mab ei wneud. Un o hoff ddyletswyddau 
Rob oedd godro’r gwartheg. Roedd o 
wrth ei fodd yn canu a thaerai fod y 
gwartheg yn rhoi mwy o laeth wrth iddo 
fo ganu iddyn nhw! 

Pan fyddai pobl yn gofyn iddo beth oedd 
am fod ar ôl tyfu i fyny, ei ateb oedd, 
‘Pregethwr’. Yn wir, wnaeth o ddim newid 
ei feddwl o gwbwl yn hynny o beth, a 
dechreuodd fynd o gwmpas i bregethu 
hyd yn oed cyn gadael yr ysgol. Aeth 
ymlaen i’r brifysgol ym Mangor i wneud 
ei radd yn y Gymraeg. Yn ei gyfnod yno, 
roedd y canu’n dal i fod yn atyniad, ac yn 
ogystal â chael un o’r prif rannau mewn 
perfformiad o un o operâu Gilbert a 
Sullivan, cafodd wersi gan gyn-ganwr 
opera proffesiynol o’r enw Mr Stuart. 
Roedd hwnnw o’r farn y dylai Rob fynd 
ymlaen i Lundain i dderbyn hyfforddiant 
pellach. Roedd y temtasiwn yn siŵr o 
fod yn eithaf cryf, ond ei alwedigaeth i 
wasanaethu ei Arglwydd enillodd y dydd 
ac aeth ymlaen i Aberystwyth i astudio 
ymhellach ar gyfer y weinidogaeth.

Ei ofalaeth cyntaf oedd ardal Llidiardau, 
ger y Bala, ac yno ganwyd ei feibion, Sion 
ac Owain. Bu’n gwasanaethu yno am rai 
blynyddoedd cyn symud i’r Bermo, ardal 
dra gwahanol gyda rhai gwasanaethau’n 
cael eu cyflwyno drwy gyfrwng y 
Saesneg. Yn y Bermo y treuliodd y 
rhan helaethaf o’i weinidogaeth, 
gyda’r ofalaeth yn tyfu fel âi’r amser 
ymlaen. Yno hefyd yr ychwanegwyd at 
y teulu, trwy fabwysiadu merch fach 
o’r enw Cerian. Bu’n weinidog hefyd am 
ddeuddeng mlynedd yng Ngheredigion 
yng Nghapel y Garn, Bow Street, ac yn 
y pentrefi cyfagos. Wedi iddo ymddeol, 
ac i Rhian ac yntau symud i Wrecsam, 
bu’n gweinidogaethu yn sir y Fflint – yng 
Nghapel y Berthen, Licswm. Bu hefyd yn 
gaffaeliad mawr fel aelod yng Nghapel y 
Groes, Wrecsam.

Yn ystod y blynyddoedd ni phylodd ei 
ddiddordeb yn y canu a byddai ef a Linda, 
ei chwaer yng nghyfraith, yn eu helfen yn 
siarad am y byd opera a hynny’n arwain 
at ganu pan ddeuai’r ddau deulu ynghyd. 
Roedd criw o gantorion dawnus, gan 
gynnwys, Rob, yn cael gwersi canu gan 
Joan Carlyle, a byddai’n cael llawer o 
bleser yn perfformio yng nghyngherddau 
mawreddog Joan. Erbyn hyn, mae’r ddau 
wedi ein gadael ond, fel dywed yr emyn, 
‘Bydd canu yn y nefoedd pan ddêl y plant 
ynghyd’ – a dwi’n siŵr fod y ddeuawd 
bersain yn uno i ganu ei glod. (Evan)

*               *               *

Dwi’n cofio Bob ar dri chyfnod: y 
cyntaf pan oedd yn weinidog ar Gapel 
Caersalem a Christ Church, y Bermo, 
ddiwedd yr 80au a minnau’n dysgu yn 
Ysgol Gynradd Talsarnau. Roeddwn yn 
mwynhau ei bregethu cyfoes a’i ddawn 
efo plant a phobl ifanc. 

Yna, pan oeddwn yn astudio am radd 
Diwinyddiaeth yn Aberystwyth ar droad 
y ganrif, cofiaf garedigrwydd Bob a Rhian 
yn gadael i mi aros efo nhw yn Nhre 
Taliesin a Maesafallen, Bow Street. Roedd 
o a Rhian yn bartneriaeth arbennig yn eu 
hardaloedd, yn deall eu haelodau i’r dim 
ac yn eu parchu bob amser.

Ac yna, yn y cyfnod diweddar yn Wrecsam, 
bu Bob yn gefn ac yn gaffaeliad, gan fy 
ysgogi fel y gwnaeth efo Robert Parry o fy 
mlaen i. Roedd Bob wrth law am gyngor, 
ac wastad yn cynghori’n garedig. 

Ac yntau wedi ei wreiddio ym Mhen Llŷn, 
dotiwn at ei dafodiaith hyfryd a’i lais – 
llais llefaru gwych a llais canu arbennig. 

Roedd wedi’i drwytho mewn 
gwybodaeth Feiblaidd ers iddo ddechrau 
pregethu yn ddwy ar bymtheg oed ym 
Mhen Llŷn. Roedd ei drafodaeth yn ysgol 
Sul yr oedolion yn y blynyddoedd olaf 
yn arbennig, fel y cawsom dystio yng 
Nghapel y Groes, Wrecsam.

Llwyddodd i fod yn boblogaidd ym mhob 
ardal y bu’n gweinidogaethu ynddynt: 
ym Mhenllyn, yn y Bermo ac Ardudwy, 
ac wedyn yng Ngheredigion, a Licswm 
a Wrecsam. Bydd yn chwith iawn ar 
ei ôl, a diolch am ddylanwad ei ffydd 
arnaf, a hynny mewn modd naturiol fel 
cyffyrddiad pluen, byth yn ymwthiol, 
ond wastad yn llawn hiwmor a sylwedd. 

Dwi am gloi efo englyn arbennig y Parch 
John Owen er cof amdano:

Yn ochelgar ei uchelgais – ar gân
             A’r Gair oedd y pwyslais,
    Un o Lŷn a roes ei lais
    yn foliant mor ddifalais.

Diolch am yr holl atgofion, a heddwch 
iddo. (Aled)

Iesu o Nasareth a’r Byd Go Iawn
Gofynnwyd imi ar fwy nag un achlysur 
yn ddiweddar i arwain gwasanaeth 
angladd heb iddo fod yn ‘rhy grefyddol’. 
Mae’n debyg bod hyn yn brofiad sy’n 
gyffredin i lawer y dyddiau yma. Fel gyda 
phriodas i raddau, mae deddf gwlad 
a’r farn gyhoeddus bellach yn tueddu i 
wthio’r achlysuron pwysig hyn o’r maes 
crefyddol yn llwyr, a theimlaf yn gryf y 
dylem ni sy’n arddel ein ffydd Gristnogol 
geisio cywiro hyn.

Fy ymateb i fy hun yw cyfarch y 
gynulleidfa fel un gymysg o gredinwyr ac 
anghredinwyr. Ond byddaf yn cydnabod 
bod pawb yn chwilio am ryw fath o 
gyd-destun ‘ysbrydol’ sy’n rhoi ystyr 
amgenach i’r angladd na dweud bod yr 
ymadawedig yn berson ffein a dymuno 
ffarwél, ac ystyr amgenach i’r briodas 
na’i bod yn esgus am barti a dymuno pob 
lwc.

O feddwl am y peth, onid dyma yw 
pwrpas Cristnogaeth 21 yn y pen draw? 
Onid chwilio ydyn ni am ffyrdd o wneud 
ein ffydd yn ystyrlon i bobol sydd 
wedi torri neu golli pob cysylltiad â’u 
crefydd? I’r perwyl hwnnw, daeth erthygl 
deipiedig ataf drwy’r post yn ddiweddar 
dan y teitl ‘Jesus of Nazareth and the Real 
World’. Fe’i cyhoeddwyd gan Progressive 
Christian Network (PCN). Dwi am 
ddyfynnu ohoni gan ei bod, yn fy marn i 
beth bynnag, yn agos iawn at faniffesto 
posib i Gristnogaeth 21.

Hanfod yr erthygl yw ein bod wedi 
gadael i or-grefyddoli cyfundrefnol ein 
pellhau oddi wrth Iesu Grist – y dyn ifanc 
dewr a greodd chwyldro yn y byd. Mae 
ein gwybodaeth am Grist wedi ei seilio 
ar yr hyn a ysgrifennwyd gan awduron 
ddegawdau wedi ei farw, ac ni ddylem 
dderbyn y gweithiau hynny’n llythrennol 
fel ffeithiau hanesyddol.

Nid pawb fyddai’n derbyn ‘dehongliad’ 
yr erthygl o brif ddigwyddiadau bywyd yr 
Iesu, ond rhaid cydnabod fod grym yn y 
ddadl y gall dylanwad personoliaeth mor 
unigryw, carismataidd a digyfaddawd â 
Iesu Grist droi digwyddiadau ‘cyffredin’ i 
ymddangos yn oruwchnaturiol.

Mae’r erthygl bwerus hon yn galw ar 
i Gristnogion ymroi i ymgyrchu dros 
gymdeithas a byd gwahanol. Ac fel 
enghraifft o ymgyrchu cyfoes mae’n 
dyfynnu David Rhodes, awdur Climate 
Crisis: The Challenge to the Church: ‘Er 
mwyn iddi chwarae rhan i rwystro 
trychineb hinsawdd, rhaid i’r Eglwys 
ailfeddwl (recalibrate) y rheswm dros 
ei bodolaeth. Gosod o’r neilltu garthen 
gysur ein crefydd a baeddu ein dwylo yn 
yr arena wleidyddol – fel y gwnaeth Iesu.’

I gloi, mi ddyfynnaf ddarn o’r erthygl sy’n 
dyfynnu o Setting Jesus Free gan y Parch. 
John Churcher: 

‘I’r sawl sy’n cael profiad o’r Iesu o ddydd 
i ddydd nid mewn datganiad o gred, 
ond mewn set o werthoedd, cynigiaf y 
canlynol, nid fel credo ond fel arweiniad:

‘Rydym yn Gristnogion sydd:

1. wedi canfod ffordd at Dduw drwy 
fywyd a dysgeidiaeth Iesu Grist;

2. yn cydnabod ffyddlondeb pobl eraill 
sydd ag enwau gwahanol ar y fynedfa 
i deyrnas Dduw, ac yn derbyn bod eu 
ffyrdd nhw mor wir iddyn nhw ag yw 
ein ffyrdd ni yn wir i ni;

3. yn deall bod rhannu gwin a bara yn 
enw Iesu yn cynrychioli gweledigaeth 
hynafol o wledd Duw i’r holl bobloedd;

4. yn gwahodd PAWB i gyfrannu yn ein 
cymuned ac addoli bywyd heb fynnu 
eu bod yn dod fel ni er mwyn bod yn 
dderbyniol;

5. yn gwybod mai’r modd yr ydym yn 
ymddwyn tuag at ein gilydd a thuag at 
bobl eraill yw’r mynegiant llawnaf o’r 
hyn a gredwn;

6. yn canfod mwy o ras yn yr ymchwil am 
ddealltwriaeth nag mewn sicrwydd 
dogmatig, a mwy o werth mewn 
ymholi nag yn yr absoliwt;

7. yn creu cymunedau sydd wedi ymroi 
i alluogi ein gilydd i wneud y gwaith 
y’n galwyd i’w gyflawni: anelu at 
heddwch a chyfiawnder i bawb, 
gwarchod ac adfer cyfanrwydd holl 
greadigaeth Duw, a dwyn gobaith i’r 
rhai a alwai Iesu “y lleiaf o’n brodyr a’n 
chwiorydd”;

8. yn cydnabod bod dilyn Iesu yn 
costio, ac yn golygu cariad dihunan, 
gwrthwynebiad cydwybodol i’r drwg, 
ac ymwadu rhag unrhyw ragorfraint.’

Dafydd Iwan (o wefan Cristnogaeth21)

Cerdyn Nadolig dwyieithog 
– Cymorth Cristnogol ac 
‘Embrace the Middle East’
Wrth i ryfela barhau yn y Dwyrain Canol, Wcráin, De Swdan a 
llawer iawn o lefydd ar draws y byd, mae gweddi a gweithred 
at heddwch ar flaen ein meddyliau wrth nesáu at y Nadolig. 
Mae Cymorth Cristnogol wedi partneru â’r mudiad elusennol 
Cristnogol ‘Embrace the Middle East’ i gyflwyno cerdyn Nadolig 
arbennig gyda neges o heddwch ac ewyllys da. 
Mae’r cerdyn yn dangos  gwaith celf ‘Mam a Phlentyn’ gan yr 
arlunydd Palesteinaidd amryddawn Sliman Mansour.
Yn y cerdyn, fe geir adnod ddwyieithog, sef 2 Thesaloniaid 3:16, 
a’r cyfarchiad: ‘Gan ddymuno heddwch a llawenydd i chi y 
Nadolig hwn / Wishing you peace and joy this Christmas’.
Mae’r cerdyn ar gael i’w brynu o siop ar-lein Embrace the 
Middle East, £4.99 am becyn o 10: https://shop.embraceme.org/
products/mother-and-child-christmas-card-welsh
‘Dw i’n gweddïo y bydd yr Arglwydd sy’n rhoi heddwch yn 

gwneud i chi brofi ei heddwch ym mhob sefyllfa. Bydded yr 
Arglwydd yn agos at bob un ohonoch chi’ (2 Thesaloniaid 3:16; 
beibl.net)
Mari McNeill

Pennaeth Cymorth Cristnogol Cymru 

caid.org.uk | 029 2084 4646 | 07841 921 531 |  
mmcneill@christian-aid.org

Dechrau Canu, Dechrau Canmol 
Sul, 1 Rhagfyr, am 7:30yh – 

Adfent #1
Rhodri Gomer fydd yn Llandeilo i nodi 
Sul cyntaf yr Adfent, a chanwn garolau 
am y tro cyntaf eleni

Caniadaeth y Cysegr
Sul, 1 Rhagfyr, am 

7:30yb a 4:30yp
Amrywiaeth o emynau yng 
nghwmni Karl Davies

Oedfa Radio Cymru
Sul, 1 Rhagfyr, am 12:00yp
Oedfa dan arweiniad Peter Thomas, 
Aberystwyth

Gwerthfawrogi Gweinidogion a Bugeiliaid
Pan oeddwn yn gweinidogaethu yn 
Lloegr, fe’m syfrdanwyd rhyw fore Sul 
o dderbyn tocyn llyfr sylweddol gan 
yr eglwys lle roeddwn yn weinidog 
– i ddathlu achlysur “Gwerthfawrogi 
Gweinidogion a Bugeiliaid”. 

Yn syml, un sy’n gwarchod ei ddefaid 
yw bugail. Ei brif orchwyl yw sicrhau 
eu bod nhw, y defaid, lle dylen nhw 
fod – a’u cadw’n fyw. Yn draddodiadol, 
gwaith a galwedigaeth unig a pheryglus 
fyddai eiddo’r bugail, yn enwedig pan 
fo ŵyn yn dargedau hawdd a pharod i 
ysglyfaethwyr llechwraidd.

Yn ddiweddar, bûm yn ystyried sut y mae 
Gair Duw yn cymharu gweinidogion â 
bugeiliaid. Yr adnodau dynnodd fy sylw 
fwyaf oedd Actau 20:28–30 ac 1  Pedr 
5:2–4. Dysgwn wersi pwysig a phenodol 
o’r adnodau hyn.

Yr Ysbryd Glân sy’n galw gweinidogion i 
fugeilio’u praidd

Dyma eiriau’r adnod yn Actau 20:28 
(Beibl.net): “Gofalwch amdanoch eich 
hunain, a’r bobl mae’r Ysbryd Glân wedi’u 
rhoi yn eich gofal fel arweinwyr. Bugeilio 
eglwys Dduw fel mae bugail yn gofalu 
am ei braidd – dyma’r eglwys wnaeth 
Duw ei phrynu’n rhydd â’i waed ei hun!” 
Fel gweinidogion, ni ddylem ddewis ein 
heglwysi fel y bydd dyn busnes yn dewis 
ei swydd nesaf. Fe’n gelwir i ymateb i 
alwad ac arweiniad yr Ysbryd Glân – 
gwirionedd na ddylem ei gymryd na’i 
dderbyn yn ysgafn.

Mae bod yn weinidog ar eglwys yn 
gyfrifoldeb arswydus

Sylwoch chi ar ail ran yr adnod: “bugeilio 
eglwys Dduw ... eglwys wnaeth Duw ei 
phrynu’n rhydd â’i waed ei hun”? Fel 

gweinidogion, dylem sylweddoli i’r Iesu 
dalu’r pris terfynol i brynu, achub ac adfer 
ein cynulleidfaoedd. Efallai fod amserau 
anodd a dyrys o’n blaen – defaid corniog, 
anodd eu trin yn y praidd! Ys dywedodd 
un gweinidog yn gellweirus, “Bydd defaid 
ar brydiau’n ddrewllyd.”

Ond mae’r bobl hynny sy’n mynychu eich 
eglwysi yn werthfawr yng ngolwg Duw, 
cymaint felly fel yr aberthodd ei fywyd 
drostynt. Er y gallai ddewis unrhyw un i’w 
bugeilio, chi a ddewisodd i’w harwain.

Chi yw amddiffynnwr eich defaid

Yn union fel y bydd pob bugail yn peryglu 
ei fywyd dros ei ddefaid, fe’ch gelwir 
chithau i amddiffyn eich praidd. Mae’r 
geiriau a ddefnyddiodd Paul yn gryf ac 
arswydus: “Dw i’n gwybod yn iawn y 
bydd athrawon twyllodrus yn dod i’ch 
plith chi cyn gynted ag y bydda i wedi 
mynd, fel bleiddiaid gwyllt yn llarpio’r 
praidd. Bydd hyd yn oed rhai o’ch pobl 
chi’ch hunain yn twistio’r gwirionedd 
i geisio denu dilynwyr iddyn nhw’u 
hunain.” (Actau 20:29–30; beibl.net)

Dyma ffaith sy’n fwy perthnasol heddiw 
nag y bu erioed. Tystiwn i’r cynnydd sydd 
ymhlith syniadau gwrth-Feiblaidd mewn 
diwylliant a chymdeithas, ac yr arweinir 
Cristnogion ac eglwysi i ddilyn y byd yn 
hytrach na’r Gair, hyd yn oed i bedlera 
athrawiaethau gau.

Sut, tybed, yr amddiffynnwch chi eich 
praidd? Trwy sefyll yn gadarn yn eich 
eglwys dros y gwir, a thrwy wneud 
yn siŵr fod eich cynulleidfa wedi ei 
gwreiddio yn yr Ysgrythur, mewn cytgord 
llwyr â’r gwirionedd, fel y gallant ddirnad 
celwyddau o bell. Nid mewn cyfnod o 
Gristnogaeth lugoer, lle gellir dewis a 
dethol, yr ydym yn byw ynddo bellach. 

Rydym mewn brwydr ysbrydol angheuol, 
ac mae’n hen bryd i ni wisgo ein hunain â 
“holl arfogaeth Duw” (Effesiaid 6:10–18).

Bydd eich gwobr yn syfrdanol

Dilyn thema’r bugeiliaid a’r defaid wna 
1  Pedr 5:2–4: “Gofalwch am bobl Dduw 
fel bugeiliaid yn gofalu am eu praidd. 
Gwnewch hynny’n frwd, dim am eich 
bod yn cael eich gorfodi i wneud, ond 
am mai dyna mae Duw eisiau. Ddim er 
mwyn gwneud arian, ond am eich bod 
yn awyddus i wasanaethu. Peidiwch ei 
lordio hi dros y bobl sy’n eich gofal chi, 
ond eu harwain drwy fod yn esiampl dda 
iddyn nhw. Wedyn pan fydd y Meseia, 
y Pen Bugail, yn dod yn ôl, cewch wobr 
fydd byth yn dod i ben: coron hardd sydd 
byth yn gwywo.” (beibl.net)

Nid hawdd yw bod yn weinidog neu’n 
fugail. Mae’r cyfrifoldeb yn aruthrol 
a’r alwad yn anodd ac ambell waith yn 
llethol. Ond nodwch yr hyn sy’n eich 
aros! Pan ddaw eich dyddiau i ben ac y 
byddwch yn sefyll o flaen ein Gwaredwr 
– “coron aur fydd byth yn gwywo”. 
Addewid anhygoel! 

I’r gweinidogion fydd yn darllen y 
geiriau hyn, gwybyddwch a chofiwch 
eich bod yn destun cariad a gweddi 
gan lawer. Os na chlywch chi hyn yn 
aml, cofiwch mai i chi y perthyn ein 
gwerthfawrogiad a’n cymorth. I’r rhai 
nad ydynt yn weinidogion, gofalwch 
ddyrchafu a chalonogi eich gweinidogion 
– eich “bugeiliaid” – wrth iddynt geisio’ch 
arwain. Safwn yn gadarn gyda’n gilydd 
hyd dydd ymddangosiad a dychweliad y 
Pen Bugail.  

E. Gwynne Parry
Cilgwri

NEGES BWYSIG
Cynhadledd Dydd Gweddi’r 
Byd y Gogledd wedi ei gohirio 
oherwydd yr eira.

Dyddiad newydd –
27 Tachwedd, 10 o’r gloch, yng 
Nghapel y Rhos, Bae Colwyn

Eglwys Bethel, Birmingham
Saif Eglwys Bresbyteraidd Bethel yng nghanol dinas Birmingham 
mewn llecyn dirodres ger Holloway Head. Ei chymydog ar un ochr 
yw siop Best One. Ar yr ochr arall mae pâr eiconig o flociau fflatiau 
a adnabyddir ar lafar fel y Dorothy Towers. Mae’r Clydesdale a’r 
Cleveland Towers ill dau’n codi ymhell i’r awyr, ond yn hytrach na’i 
llethu maen nhw’n rhoi’r argraff eu bod yn gwarchod y ddinas – 
amddiffynwyr yr eglwys fach hon. 

Mae yna reswm am hyn: mewn gwirionedd, mae’r tri adeilad yn 
aelodau o’r un teulu. Wedi’u cynllunio gan James Roberts yng 
nghanol yr 20fed ganrif, mae’r tyrau a’r eglwys yn enghreifftiau o 
brutalism y pensaer o Birmingham. Mae 
Bethel yn adeilad dwy haen: bocs byrdew 
o frics yw’r lefel isaf, tra mae’r lefel uchaf 
yn goleddu tuag i fyny, heb y meindwr 
traddodiadol, â chroes goncrit syml ar ei 
phen. Dechreuodd y gwaith adeiladu ym 
1967 a chafodd ei gwblhau y flwyddyn 
ganlynol. Hon oedd y drydedd eglwys 
Bresbyteraidd Gymraeg yn Birmingham, yn 
dilyn dymchwel dau gapel o’r 19eg ganrif, 
sef Suffolk Street a Hockley Hill. 

Yn y 1960au, roedd meinciau Bethel, sy’n 
gallu dal tua 250 o bobl, yn llawn bob dydd 
Sul a’r waliau’n atseinio â harmonïau wrth 
i’r addolwyr ganu’r emynau. 

“Roedd yn lle’n llawn. Os nad oeddech 
chi’n cyrraedd yn gynnar, byddai’n rhaid 
i chi eistedd ar y fainc yn y cefn. Ac roedd 
yn anhygoel bod yn y fath awyrgylch,” 
cofia Ellen Whitehouse, 84 oed, trysorydd 
ac ysgrifennydd yr eglwys. Yn 13 oed, 
gadawodd ardal Croesor, yn yr hen Sir 
Feirionnydd, am Swydd Northampton, a 
symud i Birmingham ar ôl priodi yn 1963. 
Mae wedi bod yn mynychu Bethel ers 18 mis ar ôl i’r capel agor, gan 
ei bod yn awyddus i roi’r un profiad o fynychu capel i’w dau fab ag a 
gafodd hi fel plentyn. “Eich mamiaith yw popeth. Dwi byth yn methu 
dod o hyd i’r gair yn fy iaith fy hun.”

Heddiw, fodd bynnag, mae’r gynulleidfa honno wedi crebachu’n 
grŵp bach ond ymroddedig o tua 12 o bobl. “Yn araf bach, symudodd 
pobol yn ôl i Gymru,” meddai Ellen. “Heddiw, mae’r rhan fwyaf o’r 
bobl sy’n mynychu’n rheolaidd rhwng tua 60 a 90 oed. Rydan ni’n 
deulu hapus, ond os ydan ni am gadw’r eglwys i fynd ymhell i’r 
dyfodol, mae angen dod ag aelodau i mewn i gymryd lle’r rhai sydd 
wedi mynd.”

Er bod gan Ellen ddau deitl swyddogol yn yr eglwys, mae ei gwaith o 
ddydd i ddydd yn golygu llawer mwy na hynny. Y diwrnod y cwrddais 
i â hi am sgwrs, mae hi wedi dod i mewn i dacluso’r ardd a chlirio’r 
sbwriel, gwneud yn siŵr bod y gwres yn gweithio’n iawn a bod y lle’n 
ddiogel ac yn gadarn. Ychydig fisoedd yn ôl, fe dorrodd rhywun neu 
grŵp o bobl i mewn trwy un o’r ffenestri bach, y tu ôl i’r adeilad. 
Cafodd dau gyfrifiadur eu dwyn o ystafell y mae’r eglwys yn ei rhentu 
i grŵp crefyddol arall, Father’s Heart Centre. Ychydig wythnosau yn 
ddiweddarach, torrwyd i mewn i Bethel am yr ail dro. Mae’r ffenestri 
wedi cael eu newid ers hynny. 

Er bod y lladradau’n peri gofid, mae Ellen yn bragmatig. Mae 
Bethel wedi’i lleoli yng nghanol dinas sy’n ymgodymu ag argyfwng 
digartrefedd, eglura. Mae pobl yn tueddu i ymgasglu ar y grisiau 
concrit rhwng siop Best One a Bethel i yfed ac ysmygu a chymryd 
cyffuriau. “Weithiau bydd y digartref yn cynnig fy helpu i glirio’r 
sbwriel,” meddai, gan ddangos papur degpunt i mi o boced ei jîns. 
“Dydw i ddim yn tueddu i gario llawer o arian parod ond mae gen i 
rywbeth wrth law i’w roi iddyn nhw.” 

Mae Ellen yn cael ei chefnogi’n dda gan weddill y gynulleidfa, rhai 
ohonynt yn byw y tu allan i Birmingham ond yn dod i Fethel oherwydd 
nad oes opsiwn arall am wasanaeth Cymraeg yn eu hymyl. Ymunaf 
â nhw un bore Sul, gan dynnu’r llwch oddi ar dannau’r llais wrth i 
mi geisio ymuno yn yr emynau. Mae’r gweinidog sy’n ymweld (y 
dyddiau hyn, nid oes gan Bethel weinidog parhaol; yn hytrach, mae 
sawl un yn teithio yno o Gymru ar sail rota) yn cymryd trueni arnaf ac 
yn garedig yn rhoi ambell air yn Saesneg drwy gydol y gwasanaeth. 

Heb angor yr iaith, llochesaf yng nghysur y defodau: penlinio bob 
hyn a hyn, plygu’r pen yn y lle iawn, rhythmau Gweddi’r Arglwydd, 
sy’n gyfarwydd hyd yn oed mewn iaith arall. Mae cymesuredd 
eglwys yn addas ar gyfer addoli – popeth yn gytbwys, gan greu’r 
amodau perffaith ar gyfer defodau tawel. Mae symlrwydd cywrain 
Bethel – ei moderniaeth syml yn cael ei bywiogi gan siâp anarferol 

y to; ac mae patrwm igam-ogam cadeiriau’r 
blaenoriaid ger yr allor – yn gwella’r effaith 
hon ymhellach. Fel yr ysgrifennodd Mary 
Keating, cyd-awdur Birmingham: The 
Brutiful Years: “Mae’r nenfwd pren yn arwain 
eich llygad i fyny at yr allor a’r organ ac yn 
cael ei blygu i mewn arno’i hun fel darn 
cywrain o origami.”  

Gyda threigl y blynyddoedd a’r gynulleidfa’n 
prinhau, mae cynnal yr eglwys wedi mynd yn 
anoddach. Mae aelodau Bethel yn brwydro’n 
gyson â graffiti ar waliau allanol yr eglwys. 
“Fe gostiodd £800 i ni gael gwraed arno fo,” 
meddai Ellen, gan gyfeirio at graffiti mawr 
diweddar.  Ailymddangosodd yr ysgrifen yn 
fuan wedyn. Yn lle talu eto, fe ddechreuodd 
rhai o’r aelodau ei lanhau eu hunain. Ond yn 
rhagluniaethol, digwyddodd aelod o dîm 
glanhau strydoedd y cyngor yrru heibio a 
stopio i helpu a gwneud y gwaith am ddim!

Hyd yn oed gyda chefnogaeth o’r fath, fodd 
bynnag, mae dyfodol Bethel yn ansicr. Mae 
Ellen mewn iechyd da ac yn ymddangos yn 

llawn egni, ond am faint rhagor fydd hi’n gallu gwneud y gwaith? 
Er bod y gynulleidfa fach yn cydweithio i gadw’r eglwys i fynd, mae 
bywyd yn tueddu i dynnu’n groes ar brydiau. Yn ystod y blynyddoedd 
diwethaf hyn, mae nifer o’r aelodau wedi marw. Yn fwy na dim, mae 
Ellen yn gobeithio y bydd addolwyr iau yn dod i ysgwyddo’r baich. 
Mae’r grŵp presennol yn groesawgar iawn ond ddim yn gyfarwydd 
iawn â’r cyfryngau cymdeithasol, sydd yn eu barn nhw’n hanfodol 
i ddenu addolwyr newydd ac iau. “Fe wna i unrhyw beth i gadw 
drysau Bethel ar agor,” meddai Ellen yn dawel, ei llygaid yn llenwi â 
dagrau. “Mae’n golygu popeth i mi.” 

Beth fydd yn digwydd i Fethel? Mae’r mans yn Kings Heath, lle 
byddai’r gweinidog yn byw yn y dyddiau a fu, newydd gael ei werthu. 

Nid yw’n wybyddus ar hyn o bryd ai yr un fydd tynged yr eglwys ai 
peidio, ond nid yw creadigaethau brutalism eraill wedi goroesi’n 
llwyddiannus iawn. Nid yw’r hen lyfrgell yn bod bellach, ac mae’r 
Ringway Centre, creadigaeth James Roberts, ar fin cael ei dynnu 
i lawr. Ai’r eglwys fydd nesaf? Mae’n anodd dychmygu eglwys 
Fictoraidd St Martin in the Bullring, neu eglwys ganoloesol St 
Laurence, yn cael eu dymchwel heb wrthwynebiad cyhoeddus, ond 
hyd yn hyn, nid yw Birmingham wedi bod mor awyddus i achub ei 
phensaernïaeth Fodernaidd. Ar hyn o bryd, mae’r gynulleidfa fechan 
yn parhau i gyfarfod, y rhan fwyaf o’r Suliau trwy gydol y flwyddyn, 
wedi’i hamgylchynu gan brysurdeb y ddinas. Maen nhw’n dweud 
eu gweddïau dan y to pigfain hynod, fel aderyn bach yn hedfan, yn 
anelu at galon y ddinas. 

Kate Knowles  
(Addasiad o erthygl Saesneg a gyhoeddwyd  

yn The Dispatch, 12 Hydref 2024)

Cyfres o astudiaethau gan y Parch. 
W. Bryn Williams ar gyfer grŵp neu 
unigolion; gellir eu defnyddio ochr 
yn ochr â’r gyfrol Dehongli Bywyd 
Ruth a Llyfr y Pregethwr gan Gareth 
Lloyd Jones

12 Llyfr Ruth a’r Adfent 
Darlleniad: Colosiaid 1:13–20
Gyda dechrau Tymor yr Adfent ar 1 Rhagfyr, 
mae blwyddyn yr eglwys yn cychwyn o’r 
newydd unwaith yn rhagor. Mae’r tymor 
hwn yn gyfnod o ddisgwyl a hiraethu’r 
un pryd. I ni fel Cristnogion, mae’r Adfent 
yn nodi cyfnod o bedair wythnos hyd at 
ddathlu genedigaeth Iesu Grist. Ac eto, 
mae’r Adfent yn gyfnod o wneud mwy 
na chyfri’r dyddiau hyd at y Nadolig; 
mae’n gyfnod pryd y disgwylir i ni fyfyrio 
ar ddyfodiad Iesu Grist – ei enedigaeth 
ym Methlehem ac eto’i ddyfodiad mewn 
gogoniant ar ddiwedd amser. Wrth gloi’r 
astudiaethau ar Lyfr Ruth, gadewch i ni gael 
ein hatgoffa sut y mae’r llyfr yn ddarlun o 
ddisgwyl a hiraethu am Waredwr.
Fe gofiwch fod yn rhaid, o fewn yr hen 
ddiwylliant Iddewig, i’r gwaredwr teuluol 
fedru cyfarfod â thri gofyn:
1. Roedd yn rhaid bod yn perthyn i’r teulu. 
Gwyddom fod Boas yn perthyn i Elimelech, 
ac yn yr un modd daeth Iesu Grist fel un 
ohonom. Edrychwch ar Hebreaid 2:17–18.
2. Roedd yn rhaid i’r un oedd yn dymuno 
gwaredu fedru gwneud hynny. Roedd 
Boas yn ddyn digon cryf a chefnog i wneud 
hynny, ac yn fwy felly roedd Iesu Grist yn 
Fab Duw heb fod dim y tu allan i’w allu. 
Edrychwch ar 1 Pedr 1:18–20.
3. Roedd yn rhaid i’r un oedd yn gwaredu 
fod yn fodlon gwneud hynny. Roedd Boas 
yn fodlon, ac ynghylch parodrwydd Iesu 
Grist, edrychwch ar Ioan 10:17–18.

Yn Ruth 3:9 mae Boas yn taenu ei fantell 
dros Ruth fel darlun ei fod yn dewis ei 
diogelu. I’r Cristion, nid ein diogelu’n unig 
drwy ei bresenoldeb daearol a’i addewid 
am fywyd tragwyddol y mae Iesu Grist 
ond mae wedi cymryd arno’i hun yr hyn na 
fedrwn ni wneud dim amdano – ein cyflwr 
pechadurus. Mae’n lapio amdanom ac yn 
ein gwisgo â’i gyfiawnder ei hun.
Myfyriwch yn awr ar emyn 522 yn Caneuon 
Ffydd gan William Williams, Pantycelyn: 
‘Yn Eden, cofiaf hynny byth’, ac ar gân 
Sachareias yn Luc 1: 68–9: ‘Molwch yr 
Arglwydd,  Duw Israel! Mae wedi dod i 
ollwng ei bobl yn rhydd. Mae wedi anfon 
un cryf iʼn hachub ni – un yn perthyn i 
deulu ei was, y Brenin Dafydd’ (beibl.
net). Edrychwch hefyd ar Datguddiad 5:9, 
‘Roedden nhwʼn canu cân newydd: “Rwyt 
tiʼn deilwng i gymryd y sgrôl ac i dorri y 
seliau, am dy fod ti wedi cael dy ladd yn 
aberth, ac wedi prynu pobl i Dduw âʼth 
waed – pobl o bob llwyth ac iaith, hil a 
chenedl”.’ (beibl.net)
Doedd dim rhaid i Ruth a Naomi ofyn y 
cwestiwn: ydyn ni’n ddigon da i Boas ein 
gwaredu? Ond y cwestiwn i’w ofyn oedd: 
ydy Boas yn medru ein gwaredu ni? Rydym 
yn gwybod yr ateb erbyn hyn. Mae’r hanes 
yn gorffen yn dda. Felly, mae Iesu Grist 
wedi cyfarfod â phob gofyn er mwyn 
bod yn Waredwr i ninnau. Mae’n perthyn 
i ni wrth iddo ddod yn un ohonom; mae 
ganddo’r adnoddau i’n gwaredu gan ei 
fod yn Fab Duw ac roedd wedyn ei hun yn 
fodlon gwneud hynny. 
Darllenwch emyn 536 yn Caneuon Ffydd 
gan Gwilym Cyfeiliog: ‘Caed trefn i faddau 
pechod / yn yr Iawn’. Daeth diwedd ar 
dristwch Naomi a Ruth ac mae diwedd 
yn hanes gwaith Iesu Grist trosom: ‘Yna, 
wedi iddo gymryd y gwin, dywedodd Iesu, 
“Gorffennwyd.” Gwyrodd ei ben, a rhoi i 
fyny ei ysbryd.’ (Ioan 19:30) Y gair Groeg 
am ‘gorffennwyd’ ydy’r gair Τετέλεσται  
(tetelestai), sy’n golygu ‘cyflawnwyd’ – 
accomplished, yn Saesneg. 
Fe gafodd Ruth hunaniaeth newydd a 
daeth yn berson newydd a hynny mewn 
cyd-destun newydd. Rydyn ninnau’r un 
fath wrth ddod i gredu. Rydyn ni’n cymryd 
hunaniaeth newydd, plant Duw, brawd 

a chwaer i Iesu Grist ac i’n gilydd yn yr 
eglwys. Wrth addoli a dysgu hefo’n gilydd 
down i wybod sut i wasanaethu Duw ac 
eraill. Drwy ddod i adnabod yr Un sydd 
wedi ein gwaredu, down i’n hadnabod ein 
hunain. Oherwydd, dim ond yng ngoleuni 
Iesu Grist y down i adnabod ein hunain yn 
iawn. Heb Iesu Grist, does dim heddwch, 
dim bodlonrwydd a dim gwaredigaeth.
Wrth i Ruth benderfynu ‘glynu’ wrth 
Naomi (Ruth 1:14) daeth bywyd newydd 
i’w rhan. Dyma mae Paul yn ei ddweud yn 
2 Corinthiaid 5: 17–18, ‘Felly, os yw rhywun 
yng Nghrist, y mae’n greadigaeth newydd; 
aeth  yr hen heibio, y mae’r newydd yma. 
Ond gwaith Duw yw’r cyfan—Duw, yr hwn 
sydd wedi ein cymodi ni ag ef ei hun trwy 
Grist.’
Iesu Grist ydy’r ‘perthynas agos’ sydd â’r 
cymwysterau angenrheidiol i’n hachub. 
Fe gostiodd cynorthwyo Naomi a Ruth i 
Boas, ond beth yw cost ein gwaredigaeth 
ni? Cymaint mwy ydy’r ateb. Edrychwch ar 
1 Corinthiaid 6:20. 
Ym Methlehem yng nghyfnod y Barnwyr 
cawsom ein cyflwyno i’r darlun hardd 
o ‘waredwr teuluol’ yn Boas. Ond ym 
Methlehem yng nghyfnod Cesar Awgwstws 
a phan oedd Cyrenius yn llywodraethu ar 
Syria, daeth Duw ei hun i’r byd yn ei Fab, 
Iesu Grist. 
Tawelwn am ychydig felly a myfyrio’n 
dawel ar bennill olaf emyn 312 (Caneuon 
Ffydd) gan William Williams: 

Ymgrymed pawb i lawr  
	 i enw’r addfwyn Oen,  
yr enw mwyaf mawr  
	 erioed a glywyd sôn:  
y clod, y mawl, y parch a’r bri  
fo byth i enw’n Harglwydd ni.

Cwestiwn i’w drafod
Ydych chi wedi newid rhywfaint wrth 
astudio Llyfr Ruth?

Diolchwn ninnau i Bryn Williams am ei 
baratoadau ar ein cyfer wrth ein harwain 
drwy lyfr Ruth a chyflwyno deunydd 
astudiaeth inni dros y 12 wythnos diwethaf. 
O’r wythnos nesaf ymlaen byddwn yn rhoi 
sylw i’r astudiaethau a baratowyd ar gyfer 
yr Adfent gan y diweddar Jim Clarke.

Dehongli Bywyd Ruth  
a Llyfr y Pregethwr

Cliciwch ar y poster uchod er mwyn gweld yr adnoddau sydd ar y wefan, neu ewch i www.gair.cymru

http://gair.cymru/y-ddihangfa-fawr

“Bydd y mynyddoedd a’r 
bryniau’n bloeddio canu 
o’ch blaen, a holl goed y 
maes yn curo dwylo”
Welsoch chi’r ffasiwn beth erioed? Falle i 
ni weld haul eto ar fryn, ond mynyddoedd 
yn bloeddio canu? Dail yn cwympo, ond 
coed yn curo dwylo?

Dyfyniad yw’r geiriau hyn o ddiwedd 
Eseia 55, ac maen nhw’n amlwg yn 
portreadu gorfoledd y dychweledigion 
wrth i’r Arglwydd eu gwaredu. Ond onid 
yw’n olygfa sy’n llonni’r galon ac yn ei 
llenwi â gobaith?

‘“Mewn llawenydd yr ewch allan, ac 
mewn heddwch y’ch arweinir; bydd y 
mynyddoedd a’r bryniau’n bloeddio 
canu o’ch blaen, a holl goed y maes yn 
curo dwylo”.’ (Eseia 55:12)

Sut mae’r Ysbryd yn cynhyrchu ei 
ffrwyth ynom?
Dwi’n ceisio ein harwain i ystyried sut 
mae’r Ysbryd yn cynhyrchu ei ffrwyth 
ynom, gan gofio mai ei waith ef ynom 
ydyw, nid ffrwyth ein hymdrech gnawdol. 
Ac eto, mae gofyn i ni gydweithio ac ildio 
i’w waith ynom. Fe ddown y tro hwn at 
lawenydd fel ffrwyth yn ein bywyd.

Gallwn feddwl am hapusrwydd fel 
teimlad sydd efallai’n mynd a dod dros 
amser a phrofiadau bywyd. Ond mae 
rhuddin ac ansawdd dyfnach i lawenydd 
fel y’i ceir yn y Beibl. Does ond rhaid 

meddwl am y ffrwythau eraill (Galatiaid 
5:22–5): nid pethau dros dro ydynt, 
maent yn ffrwythau sy’n para. Mae 
Paul am i ni feddwl amdanynt fel cyflwr 
yr enaid a’r ysbryd (‘Os yw ein bywyd 
yn yr Ysbryd, ynddo hefyd bydded ein 
buchedd’ adn.25), mewn cyferbyniad â 
gweithredoedd y cnawd (Galatiaid 5:16–
21).

Felly, nid yw ein llawenydd yn dibynnu 
ar ein hamgylchiadau, fel y mae 
hapusrwydd yn tueddu i’w wneud. Dyma 
sut y mae Paul yn medru rhoi anogaeth, 
os nad gorchymyn, eglur: “Llawenhewch 
yn yr Arglwydd bob amser; fe’i dywedaf 
eto, llawenhewch.” (Philipiaid 4:4; BCND)

Mae llawer y gellid ei ystyried ym maes 
iechyd meddwl a llesiant sy’n fuddiol 
wrth feddwl am lawenydd, ond nid wyf 
am wneud hynny. Yn wir, porthi’r cnawd 
fyddai hynny yn y cyd-destun yma 
(1  Corinthiaid 2:12–16). Ni all gweithred 
y cnawd gynhyrchu ffrwyth yr Ysbryd, 
oherwydd sôn yr ydym am lawenydd yn 
yr Arglwydd, sy’n tarddu ohono ef.

Sut mae gweld cynnydd yn y llawenydd 
hwn? Dwi am gynnig darlleniad yr wyf 
wedi cyfeirio ato eisoes, gan ei osod 
dan y pennawd ‘Cyfrif ein bendithion’. 
Myfyriwch ar yr adnodau dilynol yn 
llythyr Paul at y Philipiaid. Nid yw’n rhoi 
gorchymyn heb arweiniad ynghylch sut 
i’w gyflawni: 

Bydded eich hynawsedd yn hysbys i 
bob dyn. Y mae’r Arglwydd yn agos. 

Peidiwch â phryderu am ddim, ond ym 
mhob peth gwneler eich deisyfiadau 
yn hysbys i Dduw trwy weddi ac 
ymbil, ynghyd â diolchgarwch. A 
bydd tangnefedd Duw, sydd goruwch 
pob deall, yn gwarchod dros eich 
calonnau a’ch meddyliau yng Nghrist 
Iesu. Bellach, gyfeillion, beth bynnag 
sydd yn wir, beth bynnag sydd yn 
anrhydeddus, beth bynnag sydd yn 
gyfiawn a phur, beth bynnag sydd 
yn hawddgar a chanmoladwy, pob 
rhinwedd a phopeth yn haeddu clod, 
myfyriwch ar y pethau hyn. Y pethau 
yr ydych wedi eu dysgu a’u derbyn, eu 
clywed a’u gweled, ynof fi, gwnewch y 
rhain; a bydd Duw’r tangnefedd gyda 
chwi. (Philipiaid 4:5–9)

I grynhoi, cadwch eich llygaid ar Iesu a 
phob peth y mae wedi ei wneud drosoch 
ac ynoch, a mynnwch fyw yng ngoleuni 
hyn.

A’r ail yw’r gwahoddiad yn Eseia 55 i 
ddod ato a diwallu ein syched yn ddi-
dâl: ‘Dewch i’r dyfroedd, bob un y mae 
syched arno; dewch, er eich bod heb 
arian; prynwch a bwytewch. Dewch, 
prynwch win a llaeth, heb arian a heb 
dâl.’ (Eseia 55:1)

O geisio’r Arglwydd a galw arno tra 
bo’n agos, derbyn ei ddoethineb yn ein 
cerddediad gydag ef, yna bydd ei air yn 
cyflawni’r hyn a fwriada ynom, ac mewn 
llawenydd y byddwn yn mynd allan.

Hywel Rhys Edwards

Gwasanaeth Nadolig 2024

Llefarydd: ‘Roedd hi’n bwrw eira bob Nadolig. Mae mis Rhagfyr, 
yn fy atgofion i, mor wyn â Gwlad y Lapiaid, heb y ceirw’ (Nadolig 
Plentyn yng Nghymru, Dylan Thomas; addasiad Meleri Wyn James)
Dyna brofiad sawl un ohonom, mae’n siŵr, fel roedd ‘yr wybren 
fyth yn glir’ yn emyn adnabyddus Islwyn, yn yr haf. Gaeafau a hafau 
plentyndod – maen nhw’n hiraethus o hardd, fel y dywedodd Alan 
Llwyd mewn englyn i Nadolig 2001:

Heno mewn byd mileinach, meddyliaf
        Am ’Ddolig amgenach,
  Gŵyl lawen dan sêr gloywach
  Mewn hen fyd, a minnau’n fach.

A dyma’r darlun ym mhennill cyntaf cyfieithiad Simon B. Jones o 
garol Christina Rossetti.
Emyn 466: ‘Ganol gaeaf noethlwm’
Gweddi: Yn nhymor y Nadolig rhown i ti, Grëwr gwyrthiol, bob clod 
am dy gariad unigryw yn dod atom, fel y glaw a’r eira, a hynny’n 
hollol dawel yn dy Fab. Heb gynnwrf, heb rwysg na bri, dyma ddod 
atom – dod i’n plith, a chariad yn sail i’r cwbl. 
Diolch i ti am gyfle fel hyn i ddathlu dy ddyfodiad, ac wrth i ni 
ddod ynghyd i’th addoli, helpa ni i gofio mai mewn gwyleidd-dra y 
daethost atom. Ac i ti y rhown glod. Amen.
Darlleniad: Eseia 55: 6–13
Emyn 460: ‘Clywch beroriaeth swynol’
Llefarydd: Mae ’na ryw hynodrwydd yn stori’r Geni sy’n gwneud 
i ni feddwl mai rhyw dawel nos oedd hi. Ond os darllenwn ran 
gyntaf yr ail bennod yn Efengyl Luc, mi welwn nad felly roedd hi 
– o bell ffordd. 
Tawel nos ar noson cyfrifiad? Sgersli bilîf! Cyffro, faswn i’n ei 
ddweud, oedd yno. Rhuthr hefyd, a does ’na fawr o dawelwch 
mewn rhuthr. Ond cyn i ni fynd at gyffro’r stori gan Luc, beth 
am wrando neu ymuno yng nghyfieithiad y bardd o Ryd-Ddu, 
T. H. Parry-Williams, o eiriau Joseph Mohr a cherddoriaeth Franz 
Gruber?
Emyn 467: ‘Dawel nos’ (unawd/recordiad neu gynulleidfa)
Darlleniad: Luc 2: 1–7
Llefarydd: Roedd hi’n bwysig bod pawb yn mynd i gofrestru, ac fe 
wnaeth Joseff a Mair hynny. Ac yn awyrgylch y cyfrifiad hwnnw fe 
ddigwyddodd gwyrth ym Methlehem. Beth oedd y wyrth honno?
Darlleniad: Ioan 1:1–14
Emyn 441: ‘Wele, cawsom y Meseia’
Llefarydd: Y Gair – ‘logos’. I mi, mae’r ‘Gair’ yn golygu ‘rhywbeth 
mawr’ – yr arwahanrwydd, yr arallfydol, y grym. Fedrwn ni ddim 
cyfarch Duw’r Tad heb sylweddoli ei fod yn wirioneddol fawr, a 
pheth hynod o beryglus ydi ceisio bychanu Duw. Ond mae’r Gair 
yn ddigon ‘mawr’ neu ‘fawrfrydig’ i ddod atom ni. Atom ni? Ie, 
ni. ‘Crëwr yn crio mewn cadach’ oedd disgrifiad T. Arfon Williams 
ohono mewn englyn, ac mae’r cadach yn ddisgrifiad da iawn 
ohonom ni fel dynoliaeth – gwan, di-nerth a gwael. 
Gweddi: 
Brenin Tragwyddoldeb yn gwisgo dillad dynol! 
Beth? Ie, diolch i ti, Arglwydd. 
Cynghorwr Rhyfeddol yn siarad iaith pobl! 
Anhygoel, ond diolch i ti, Arglwydd. 

Rhoddwr Bod yn cerdded ymhlith pobl! 
Ffantastig! Diolch i ti, Arglwydd. 
Wyt, mi rwyt ti’n haedddu pob clod. 
A waeth i ni heb â chymysgu geiriau drwy ddamcaniaethu beth 
yn union ddigwyddodd ym Methlehem Jwdea, dim ond derbyn 
bod ’na rywbeth gwir fawr a rhyfeddol wedi digwydd. 
A’r hyn sy’n allweddol yn hyn i gyd ydi mai er ein mwyn ni y 
digwyddodd y cwbl – er mwyn i ni gael byw, er mwyn i ni gael 
bywyd yn ei holl gyfanrwydd; er mwyn i ni weld ein hunain – peth 
anodd iawn i’w wneud, ac er mwyn i ni weld eraill fel brodyr a 
chwiorydd yng Nghrist. 
Diolch i ti mai er ein mwyn ni, neu drosom ni y gwnaethpwyd 
y cwbl – y Geni, holl weinidogaeth Iesu, y marw a’r codi’n fyw. 
Haleliwia, Arglwydd, a diolch i ti. Amen.
Llefarydd: Un o’r emynau mwyaf cyfoethog gennym ni fel Cymry 
sy’n sôn am y cwbl yn cael ei wneud drosom ac er ein mwyn ni ydi 
un Elfed:
Emyn 365: ‘Caed baban bach mewn preseb’
Llefarydd: Mae’r union Faban hwnnw’n galw arnom ni i fod yn 
dystion drosto heddiw, ac mae’n rhoi’r fraint i ni wneud hynny. 
Yn ei gerdd ‘Ac Oblegid eich Plant’, sy’n seiliedig ar Luc 23: 27–31, 
mae Gwyn Thomas yn darlunio plant yn dioddef. A chan ein bod 
ninnau’n byw mewn byd mor wallgof heddiw, mae geiriau Gwyn 
Thomas yr un mor berthnasol: 
Darlleniad: ‘Ac Oblegid eich Plant’ (https://www.gwynthomas.
cymru/bardd/aoep-gem-1.html)
Myfyrdod: Roedd ’na hysbyseb ar y teledu rai blynyddoedd yn ôl 
a honnai: ‘The best things this Christmas come in Tiny packages.’ 
‘Tiny’ oedd math arbennig o gyfrifiadur, a bwriad yr hysbyseb, 
wrth gwrs, oedd ceisio gwerthu’r cyfrifiadur hwnnw. 
Dwi’n hollol grediniol fod pethau gorau a drutaf bywyd yn dod 
mewn pecynnau bach, a’r pethau hynny’n arhosol. Ewch i brynu 
pob math o emwaith, mewn pecynnau bach y dônt, ac mi fyddant 
yn para’n hwy na llawer iawn o bethau a brynir mewn pecynnau 
mwy. 
Mewn ‘pecyn’ bach diaddurn o breseb y daeth Gwaredwr i’r byd. 
Efo’r rhai mwyaf di-nod mewn cymdeithas y bu’n gweinidogaethu 
gan amlaf. Ac ar groes bren ddigon disylw y gosodwyd o i ddioddef 
a marw. Ond meddyliwch am y cyfoeth a gafwyd yn hwn – cyfoeth 
o fywyd newydd drwy ei dlodi Ef.
Yn sgil hwn daeth llu mawr o bethau nad ydi’r byd yn cymryd 
dim sylw ohonyn nhw: llawenydd, goddefgarwch, tynerwch, 
trugaredd, heddwch, a’r cyfan yn tarddu o gariad anfeidrol Duw 
yn Iesu. Ond dydi’n byd ni hyd y dydd heddiw ddim yn cymryd 
unrhyw sylw o’r rhoddion yma.
Mi fydda i’n dyheu weithiau am gael gweiddi ‘Dowch at Iesu!’ 
Oherwydd does dim ond rhaid i ni edrych ar Iesu a gweld bod yn 
hwn ymgorfforiad o’r union bethau y mae ein byd ni eu hangen 
heddiw. 
Dwi’n ymddiheuro dim am sôn am Iesu, ac nid rhyw Iesu rydyn 
ni am ei weld i ffitio’n patrymau ni, ond, a dyfynnu Ioan: ‘Y Gair 
a wnaed yn gnawd a phreswylio yn ein plith … yn  llawn gras a 
gwirionedd’. A dyna i chi ychwanegu dau beth arall at y rhestr: 
gras a gwirionedd.
Emyn 479: ‘Daeth Crist i’n plith’
Y Fendith

Iwan Llewelyn Jones

Cyhoeddir Cenn@d ar y cyd gan Eglwys Bresbyteraidd Cymru ac Undeb Bedyddwyr Cymru.
Oni nodir yn wahanol, nid yw barn cyfranwyr Cenn@d yn cynrychioli barn swyddogol Eglwys Bresbyteraidd Cymru  

nac Undeb Bedyddwyr Cymru. Gallwch anfon eich cyfraniadau / gohebiaethau / ymholiadau at:
huw@cennad.cymru  |  aled@ysgolsul.com

www.cennad.cymru               CennadCymru               @CennadCymru

https://www.gwynthomas.cymru/bardd/aoep-gem-1.html
https://www.gwynthomas.cymru/bardd/aoep-gem-1.html
mailto:aled%40ysgolsul.com?subject=

